
				ଏହି ପୃଷ୍ଠାଟି ବୈଧ ହୋଇସାରିଛି


ଜଳ ପାନ କରୁ  ନ ଥିଲା ଯେ ଆଗେ

ତୁମ୍ଭଙ୍କୁ ନ ଦେଇ ଜଳ,

ହେଉଥିଲା ତୁମ୍ଭ  ଅଙ୍ଗେ ନବ ପୁଷ୍ପ

ଦେଖିଲେ ମୁଦେ ବିହ୍ୱଳ ।


ତହିଁପାଇଁ ସଖୀ-  ବୃନ୍ଦ ଘେନି କେତେ

କରୁଥିଲା ମହୋତ୍ସବ,

କେତେ ଯତନରେ  ରଖୁଥିଲା ତୁମ୍ଭ

ନୈସର୍ଗିକ ସଉଷ୍ଠବ ।


ଭୂଷଣ ରଙ୍କୁଣୀ  ହୋଇ ଯେ ତୁମ୍ଭର

ଅଙ୍ଗଭଙ୍ଗ ହେବ ଜାଣି,

କେବେହେଁ ତୁମ୍ଭର  ପଲ୍ଲବ ଛେଦନେ

ବଢ଼ାଇ ନଥାଏ ପାଣି ।


ତୁମ୍ଭେମାନେ ଏବେ  ପ୍ରସନ୍ନ ଭାବରେ

କର ଅନୁମତି ଦାନ,

ମଧୁମୟ ଶୁଭ-  ମୟ ହେଉ ସେହି

ଶକୁନ୍ତଳାର ପ୍ରସ୍ଥାନ ।


ସରୋଜ-ଶୋଭିତ  ସରୋବରେ ହେଉ

ଗତି-ପଥ ମନୋହର,

ପଦ୍ମବାସ ବହି  ଗନ୍ଧବହ ହେଉ

ଅନୁକୂଳ ସୁଖକର ।


ନବ ନବ ଦୃଶ୍ୟ  ନୟନ-ପଥରେ

ହେଉ ତାର ମନୋରମ,

ଛାୟାତରୁ ଶ୍ରମ  ନାଶନ୍ତୁ ଆତପ

ତାପ କରି ଉପଶମ ।"





୯୨ . ଆମ ଗଙ୍ଗାଧର

